
Napaykamuyki munasqa runa masi imaynalla karikushanki qaynamanta 

kunakaman, walejsitulla ichari? Ajinata diosmanta qhelqasqamn jina astawan 

yacharikullasunpini, ajinamanta kawsayninchejpi astawan ñawpajman rinapaj 

Kunan kay wakichiypeqa Isaacpa paqarikusqanta, Jesuspa paqarikusqantawan 

astawan kikincharisunchej. 

 

ñapis repararqanchejña imaynatachus iskayninku Diospa nisqanman jina 

paqarikorqanku. Yuyarikunkichu maypachachus Dios Abrahanta wajyarqa 

chay llajtanmanta llojsinpaj chayta?, chaypacha Diosqa nerqa paykunamanta 

uj wawa paqarikunanta, chaypi reparanchej Diosqa Abrahanman chanta 

warmin Saraman ima nin uj wawata qonanta, chaymanta iskaychunka 

phisqayoj watas pasasqanman jina (25 años) Diosqa junt’an imatachus 

nisqanta, chaymanta Dios nillarqataj Israel aylluman uj sipas mana qharita 

rejsij qharimanta uj Salvador paqarikunanta, chaytaj junt’akorqa Belen Judea 

nisqa llajtitapi, chaypi Jesucristo paqarikun uj mana qharita rejsij sipasmanta, 

chayrayku ninchej iskayninkuj paqarikusqankoqa Diospa nisqanman jina 

junt’akorqa.  

 

Kunanqa astawan kay Génesis 21 t’qamanta parlarillasumpuni. imatachus 

Dios Isaac paqarikunanmanta sut’incharqa, chaymantaqa 25 watas 

pasasqantawanraj chay nisqanqa junt’akorqa. Chanta Jesús paqarikunankamarí 

waranqa watakuna jinapuni pasarqa, payqa Davibpa miaryninmanta 

paqarikunan karqa, chaypacha Davibqa waranqa watas pasajpi kuraj kamachej 

jina karqa manaraj Cristo paqarikushajtin, kaypi unancharisunman, 

iskayninkoj paqarikuyninkuta t’ukunapaj chayqa ichari?, chayta yuyarinapaj, 

imaynatachus Abrahanman Sodomaman ñampi rinapi kinsa runakuna watukoj 

rerqanku, chaykunataj karqanku Angeles,  paykuna nerqanku Saraqa uj 

wawata paqarichikunanta, Sarataj chayta uyarispa chaymanta asikorqa, 

imaraykuchus paya warmiña karqa manapuni creerqachu, chayqa mana 

atikunmanñachu nispa payqa nerqa.  

 

Munas kawsaqe, kayta tapuriyta munashayki. Pitaj nerqa Salvajqa mana 

qharita rejsij warmimanta paqarikunanta? Uj Pastorchu? Mana kawsaqey 

chaytaqa nerqa kikin Mariapuni, maypachachus chay uj Angel nerqa, 

qanmanta paqerikonqa uj Salvaj nejtin Mariaqa, nerqa, imaynatataj mana 

qharita rejsij warmimanta paqarikunmanri? Nispa. Kayta sumaj sut’ita 

reparayta atinchej. 

 



kaypeqa reparanchej iskaynikuman sutisninkuta churanku manaraj 

paqarikushajtinku. Diosqa nerqa Abrahanman paykunamanta uj wawa 

paqarikunanta, chay wawamanta uj Isaac sutiwan sutichanankuta, chayta 

reparanchej Génesis 17:19, Chay tukuywampis warmiyki Sara qampaj 

wawayoj kanqa, chay wawaykitataj sutichanki Isaac sutiwan. Chaymanta 

qhepaman uj Angel rikhurin Josemanñataj,
 .

María uj qhari wawata 

nacechikojtin, chay wawata sutichanki Jesús sutiwan, imaraykuchus payqa 

ayllunta salvanqa juchasninmanta, nispa nerqa chay angelqa. Mateo 1:21. 

      

iskayninkutaj Diospa nisqanman jinapuni paqarikorqanku, maychus 

tiempompi. Kunanqa ñapis chay tukuymanta allintaña qhawarinchej, 

imatachus Génesis 21 nisqanman jina junt’akorqapuni, chantá 

ñawirillanchejtaj Gálatas 4:4, chaypi nin: Chantá chay chayamunan 

p’unchay junt’akojtin, Dios kachamorqa Churinta uj warmimanta 

nacekunampaj, leyta kasuspataj kawsanampaj. 

 

aypeqa, reparanchej iskayninkuj paqarikusqanku Diospa atiyninman jina 

karqa, chaymanta aswan jaqayman mana sumajta aswan sut’inchayta 

atisunmanchu, Abrahanqa  pachaj watasniyoj karqa,100 Sarataj Isaac 

paqarikushajtin jisq’on chunkawatasniyoj karqa 90. Kikillantaj Jesúspa 

paqarikuynimpipis, mana nipi qharej llankhaykusqan warmimanta 

paqarikorqa. 

 

Munasqa kawsaqey, iskaynin wawakuna tata mamankupaj kusiyta 

apamorqanku, Génesis 21:3 chaypi nin: Abrahamqa warmin Sara 

nacechipusqan wawata Isaac sutiwan suticharqa. Abrahanqa Dios ima 

sutiwanchus sutichananta nerqa chay sutiwampuni suticharqanku, 

yuyarikunkichu kawsaqe Abrahanqa maypachachus Dios nerqa wawan 

kananmanta chayta uyarispa sonqompi asirikorqa kusiymanta. Chayta? 

Kunanqa kikillantataj Señor Jesucristo paqarikusqanmantaña Diosqa nerqa,  

Kaymin munasqa Chureyqa. Paywan may kusisqa kani, nispa 2 Pedro 1:17. 

 

Ajinata reparashanchej,  imaynatachus iskaynin wawakuna Tata mamankupaj 

allin kasukojkuna karqanku wañunankukama, kaymanta qhepampi 

reparallasuntaj imaynatachus chay juch’uy wawa Isaac wañuchisqa kanan 

karqa tatan-nejta Diosman jaywasqa kanampaj chaymanta. Chaywampis 

Isaacqa mana ancha chaykama juch’uysitupuniñachu karqa mana chayqa 

jatunña, wakinkuna nisqankuman jina 8 chayri 9 watasniyojpis kanman jinata 

ninku. Chheqamanta isajqa ñapis  kinsa chunka kinsayoj watasniyojña karqa 

33 maypachachus tatan Abrahan payta Diosman k’olachina jaywanatajina 



jaywayta munasharqa chaypacha. Chay tukuywampis payqa wañunankama 

tatanta kasoyta munarqa. Tukuy imapis allimpuni karqa Isaacwan kikillantaj 

Jesucristowampis. Isaacpa kawsaynimpi reparanchej, payqa Diospa 

munayninman jinapuni kawsakusqanta, jinallataj tatankunata kasuspa ima. 

 

Ajinata reparashanchej kay, Isaacpa paqarikusqanqa Diospa munayninman 

jina kasqanrayku, chayqa kikinchakollantaj Jesucristoj kawsarimpuyninwan, 

chayta ñapis nerqanchejña pasaj yachachiykunapi, Abrahanqa machu runaña 

kaspapis wañusqa jinaña karqa, kikillanta Sara mana wawata rejsij warmi 

kaspapis Diospa atiynin paykunapi karqa. Kaywanqa nisunman 

wañusqakunamanta kawsay p’utumun. Chayraykutaj ninchej Jesucristoj 

kawsarimpuyninwan ninakun nispa. Chaytataj Pabloqa nin; Jesucristo 

wañorqa juchasninchejrayku, kawsarinporqataj chheqan runasman 

kutichinawanchejpaj. Chayrayku Isaacpi reparanchej Jesucristoj 

kawsarimpuyninta. Kunanqa watejmanta 21 t’aqaman kutiykapunachej. 

Chaypitaj reparasun imaynatachus Diosqa tukuy munakuywan qhawan 

Abrahanta, Agarta, Ismaelta, ima ,  chaymanta astawan sut’inchawanchej Vs. 

12-14.    

 

Diosrí Abrahamta nerqa: Ama llakikuychu chay wawaykimanta, nitaj 

kamachiykimantapis. Kasuy warmiyki Sara imatachá nisunki chayta, 

imaraykuchus qampa mirayniykeqa jatunyanqa Isaac wawaykinejta. 
13.

Kamachiykej churinmantapis uj jatun nacionta wiñachisaj, qampa 

churiyki kasqanrayku, nispa nerqa Tata Diosqa.
14.

Q’ayantin tutamanta 

Abrahamqa Agarman jaywarqa t’antata, uj qara botapi yakutawan. 

Jinaspataj, Agarman chay yaku botata q’epiriykucherqa, kacharpayarqataj 

iskayninkuta. Chaymanta Agarqa riporqa, mana yachaspa maymanchus 

rinanta, Beerseba ch’in pampaman chayanankama. Génesis 21:12-14. 

 

Kaypi reparasqanchejman jina Dios nin Abrahanman sut’imanta Ismaeltaqa 

mana wawampaj jina jap’ikunanta, chay tukuywampis Diosqa imatachus 

Abrahanman nisqanta junt’anqapuni kasqa, paypa ayllunmanta uj jatun 

nacionta jatarichinanta, chay jatun naciontaj Ismaelmantapis kallanqataj 

kasqa. Kunanqa qhawarinachej imatachus astawan chaymanta nisqanta 

Génesis 21:15-21chaypi nin kay jinata: 

 

Apakusqanku yakupis tukukapojtin, churinta uj juch’uy sach’a uraman 

siriykucherqa, jinaspataj Agarqa karunejman rerqa: Waway wañojta ama 

rikusajchu, nispa. Chaypi tiyaykukuspa, sinch’ita sonqo nanayta 

waqarikorqa. 
17.

Diostajrí wawaj waqasqanta uyarimuspa, uj angelta 



kachamorqa janaj pachamanta, chay angeltaj Agarman nerqa: Imataj tiyan 

qanwan, Agar? Ama phutikuychu; Dios uyarin wawaj waqasqanta, 

maypichus kashan, chaypi. 
18.

Sayariy, wawaykita makinmanta aysarimuy, 

imaraykuchus noqa paymanta ruwasaj uj jatun nacionta, nispa.
19.

Jinapi 

Diosqa rikucherqa Agarman uj yaku pujyuta. Paytaj riytawan, qara 

botanman junt’aykucherqa, apamuspataj Ismaelman ujyacherqa. 
20.

Ajinata 

Dios yanaparqa Ismaelta. Payqa wiñarqa, tiyakorqataj ch’in pampapi; 

chantaqa sumajtataj arcowan flechasta kachariyta yacharqa. 
21.

Pay 

tiyakorqa Parán ch’in pampapi, mamantaj payta casaracherqa uj egipcia 

warmiwan.. nispa nin 

 

Diosmanta qhelqasqaqa manaña anchata imatapis ninchu Ismaelmantaqa, 

chaywampis paymanta uj jatun nacionta ruwan chaytaj karu llajtapi kashan, 

kunankama paykunaj sutinkoqa árabes nisqakuna kanku. Ajinata astawan 

yacharinanchejpa ñawirillasajpuni kay Génesis 21:22-23. Chaypi nin: 

 

Chay tiempollapitaj Abimelecqa, soldadosninta kamachej Ficolwan 

rerqanku Abrahamwan parlaj. Chayaspataj, nerqanku: Rikuyku qanta Dios 

tukuy ima ruwasqasniykipi yanapasusqanta. 
23.

Chayrayku qan juray ari 

Diospa ñawpaqempi mana ima sajratapis ruwanawaykita, ni wawasniypaj, 

nitaj mirayniypajpis. Jurallaytaj ari allinta ruwanawaykita, noqa 

imaynatachus ruwarqayki, ajinata, jinallataj allinta ruwanaykita kay 

runaspajpis, mayqenkunaj nacionninkupichus tiyakushanki, chaykunapaj, 

nispa.  

 

Abimelecqa uj tratota ruwayta munarqa Abrahanwan, chaymanta paykunapura 

sumaj kawsarqanku, chay tratota ruwasqankumanta pacha,  kay Vs. 32-34. 

Nin: 

 

Chay tratota Beersebapi ruwaytawan Abimelecwan, soldadosta 

kamachej Ficolwan kutiporqanku filisteospa llajtanman. 
33.

Abrahamtaj uj 

tamarisco sach’ata chaypi plantarqa. Chantá Beersebapi Abrahamqa wiñay 

kawsayniyoj Señor Tata Diospa sutinta oqharerqa Diosnimpaj 

rejsikapusqanrayku. 
34.

Jinamanta Abrahamqa unayta tiyakorqa filisteospa 

jallp’ampi. Génesis 21:32-34. 

 

Kaypi reparasqanchejman jinaqa Abrahanqa mayman rispallapis Diospa 

sutinta oqharishampuni, aswan jamoj p’unchaykunapi qhawarisunchej 

Abrahanqa Dios maymanchus kacharqa chay jallp’akunapeqa forasterollapuni 

karqa, chayta kaypi sumaj sut’ita. reparayta atinchej 



 

Kaypi tukuychakun kay yachakuyninchej kay 21 t’aqamanta, kunantaj 22 

t’aqamanñataj chayasunchej, kayqa sumaj t’ukunapaj kay yachachiypi 

qhawarisqanchejman jinaqa, chantapis Señor Jesucristo Cruzpi wañunanmanta 

ima kaypi reparayta atinchej sichus sumajta yuyaychakusunman chayqa. 

Sichus qan kay yachachisqaman jinapuni biblista ñawirishanki chayqa aswan 

sumajtapuni yuyaychakunki, mana imaynatachus Isaac 

paqarikusqallanmantachu mana chayqa, pay imaynatachus sacrificasqa kanan 

karqa chaymamtapis. Chay tukuytaj Señor Jesucristoj wañuyninwan 

kikinchakun. 

 

Kaymanta Diospa kamachin Santiago sut’incharin, ichachus chayta 

wakinkunaqa ninku mana Bibliaman jinachu kasqanta, Santiago 2:21 chaypi 

nin: Manachu ñawpa tatanchej Abrahamqa cheqan runapaj qhawasqa 

karqa ruwasqasninrayku, maypachachus churin Isaacta jaywarqa altar 

patapi  chaypacha? Chaymanta Pablo nillantaj Romanos 4:1-4.  
.
Ima nisuntaj 

ñawpa tatanchej Abrahammantari? Imatataj tarerqa? 
2.
Sichus Abraham 

ruwasqasninrayku cheqan runapaj qhawasqa kanman karqa chayqa, 

atinman karqa jatunchakuyta, Diospa ñawpaqempirí mana jatunchakuyta 

aterqachu. 
3.
Ima nintaj Diosmanta Qhelqasqapi? Abrahamqa Diospi 

creerqa, chay creesqanraykutaj Diosqa cheqan  runapaj Abrahamta 

qhawarqa.
a
 

4.
Llank’achejqa pichus llank’ajmanqa mana khuyaspachu 

pagontaqa jaywapun, manachayqa manuta jina. 

 

Kunan kaykunamanta mayqentaj atawan sut’i kashanmanri? Sumajta 

t’ukurijtinchejqa iskayninku uj rijllata rimallirishanku, Santiagoqa mana Leyta 

junt’anallamantachu parlashan, mana chayrí Diospi atienekuymanta ima. 

Pablotaj parlashan Diospa ñawpaqempi cheqan runapaj qhawasqa kaymanta, 

kaypi Pablo Génesis 15 t’aqapi imaynatachus Abrahan tukuy creeywan 

Diospa nisqamna jina purerqa chaymanta parlashan. Chaywampis Dioslla 

astawanqa sonqonta rejserqa, chaywampis Diosqa rikorqa Abrahanqa paypi 

creesqanta, chaymantataj Diosqa payqa chheqan runapaj qhawarqa, 

chaymanta qhepamanta reparanchej kay runaqa Diospa ñawpaqempi 

pantaykumpuni, chay pantayninta qhawaspaqa ichachus tukuy vecinosnimpis 

mana creerqankuchu pay cheqan runa kasqantaqa, imaraykuchus 

paytayniyojpuni karqa abranpis- 

 

ajinamanta chayamun uj p’unchay wawanta abran Diosman jaywanan ajinata 

jaywanan karqa chay p’unchay, chay tukuyta rikuspa ichachus runakunaqa 

payta nenqanchu; kay runaqa Diospa nisqanta ruwashan nispa. Chaywampis 



Santiagoqa nin: Abrahanqa ruwasqasninnejta cheqan runapaj qhawasqa karqa. 

mayk’aj? Maypachachus wawan Isaacta Diosman q’olachina jaywanata jina 

jaywanayasharqa chaypacha?, chaywampis payqa Diospa nisqanman jinapuni 

ruwayta munasharqa, chaytataj Santiagoqa nin aabrnqa Diospi creesqanta 

chaytataj noqanchejqa ninchej Fe nispa, Santiagoqa Abrahan tukuy creeywan 

ruwasqanta niwanchej chaytataj kay 22 t’aqapi reparasunchej. Pablotaj 

parlawashanchej soqopi creeymanta, chay imakunamanta chunka phisqayoj 

t’aqapiña parlarerqanchejña ichari?.  

 

Kunanqa kay 22 t’aqapeqa taripanchej Diosqa kamachin Abrahanta, chay uj 

k’ata wawanta payman jaywananta, chayta Abrahan junt’ananpaj 

wakichisqaña karishajtintaj kikin Diosllataj sayachin, chaymanta Diosqa 

payman sut’inchapun paywan uj tratota ruwasqanta. Chaypajtaj ñawirisunchej 

Génesis 22:1-2. Chaypi nin: 

 

Unayninman Diosqa Abrahamta probarqa maykamachus creeynin kasqanta 

yachanampaj. Sutinmanta wajyarqa: Abraham, nispa. Paytaj kuticherqa: 

Kaypi kashani, nispa. 
2.
Diosqa nerqa: Munasqa k’ata churiyki Isaacta 

pusarikuspa, riy Moríah sutiyoj jallp’aman. Chayman chayaspataj, payta 

q’olachipuwanki ima orqomanchus noqa riy nisqayki, chaypi, nispa. 

Génesis 22:1-2. 

 

Kaypi qhawarishanchej Diosqa Abrahanta pruevaman churasqanta, chaytataj 

wakinkunaqa ninku Dios tentarqa nispa. Chaywampis ichachus mana 

tentarqapunichu, astawampis nisunmancha probarqa nispa. Santiago 

chaymanta aswan sumajta sut’inchariwanchej, Diosqa mana pitapis 

tentanmanchu, astawampis Diosqa payta creeyninta probarqa, Dios nerqa 

imatachus mana atinampaj jina kashan chayta ruwananta. 

 

Kunanqa iskay chunka kinsayoj ñawpaj kaj chhillaynimpi reparasunchej, 

Saraqa  pachay iskay chunka qanchis watasniyoj karqa127años nisunchu. Chaypajqa 

Isaacqa mana juch’uy wawitañachu karqa. Isaac paqarikushajtenqa Saraqa 90 

watasniyoj karqa, chaymanta kay 23 t’qapi willawanchej  chaypi 

reparachiwanchej Isaacqa 30 watasnintaña junt’asqa. Abrahanqa 

llakikorqapuni waynuchu pachata Dios chay wawanta q’olachina jaywanata 

jina Diosa jaywaway nispa nijtenqa. Dios nerqa kunantaj chay sapan k’ata 

wawaykita, noqaman jaywamuway nispa. Chayman rijch’asqata Señor 

Jesucristotapis nerqanku, imaraykuchus paypis uj sapan k’ata wawallataj 

karqa. Dios nerqa Abrahanta chay sapan munasqa wawaykita, nispa. Señor 

Jescristo nillarqataj payqa munasqa kasqanta tatampaj. Wakinkuna ninku 



Jesucristoqa Moriah cheqapi cruzman chakatasqa kasqanta, wakintaj ninku 

Golgota cheqapis nispa. Chaywampis chay iskayninku uj orqollapipuni 

kashanku, chay orqopitaj Jesucristoqa chakatasqa karqa, kunankamataj chay 

cheqakunaqa llajta jinamanña kutipun chayrayku wakinkuna nisqankuman 

jina manaña sumajta reparakunñachu. Chantapis chheqamantapuni 

qawarisqanchejman jinaqa Abrahampis chay cheqallapitaj wawanta Diosman 

jaywanayarqa nispa yuyanku. Diosman jaywanata ruwaj kanku 

juchankumanta perdonasqa kanankupaj, chanta uj ofrendata jina Diosman 

jaywallajtaj kanku, chantá kaypi raparayta atinchej Jesucristopis uj jaywanata 

jina kawsayninta jaywarqa, juchasninchejrayku, kunanqa pitaj chay Jesucristo 

karqari?. 

 

Kay tukuyqa ichachus t’ukurichiwanchej, ¿juchachu kanman kunanqa runata 

jaywanata jina jaywanaqa? Arí yuyasqanchejman jinaqa juchapuni kashan. 

Sichus chay Abrahan tiempopi paywan tikukusunman karqa chayqa, 

Abrahanta tapuriwaj maymantaj rishanki nispa. Paytaj kutichisunkiman, 

wawayta Diosman jaywanata jina jaywamunaypaj nispa. Imatataj kutichiwaj? 

Allillan niwajchu chayrí chaytaqa mana ruwanachu niwajchu karqa. Ichachus 

qanqa niwaj noqamanqa chayqa mana allin kasqanta yachachiwarqanku nispa. 

Ichachus Filisteo runakuna chay jina sacrifisiosta ruwallanku Maloc 

nisqaman, chaywampis noqanmanqa yachachiwarqanku chay tukuyqa mana 

allinchu kasqanta nispa ichachus niwaj. Chantá qan payta tapujtiykitaj, 

yachanchejña imatachus pay kutichisunkiman chaytaqa, payqa nisunkiman, 

Tata Dios noqamanqa chayta kamachiwan nispa. Abrahanqa chaymanta 

sumajtapuni t’ukurerqa, imaraykuchus 25 watakunataña Dioswan purejtimpis 

manaraj chaykama paytaqa kamacherqachu imatapis ruwananta, kunataj Dios 

chayta kamachejtin payqa ruwarqapuni, paypi atienekusqanrayku, payqa 

yuyarqa Dios kikin Isaacta wañusqakunamanta kawsarichimunanta. Kaymanta 

aswan yachananchejpaj qawarinanchej, Génesis 22:3-5. Chaypi nin: 

 

Chantá Abrahamqa q’ayantin tutamanta jatarispa, burronta 

caronaykukuytawan, iskay kamachisninta, churin Isaactawan wajyarqa. 

Q’olachinapaj llant’ata k’utuytawan, rerqa maymanchus Dios nerqa, 

chayman. 
4.
Kinsa p’unchayta rispa, Abrahamqa karumanta rikorqa, 

maymanchus risharqa, chay cheqata. 
5.
Kamachisninmantaj nerqa: 

Qankunaqa kayllapi burrowan qhepakuychej, noqataj churiywan jaqayman 

rispa, Diosta yupaychaytawan kutimpusqayku, nispa. Génesis 22:3-5. 

 

   



Abrahamqa, Diospaj q’olachinankupaj apasharqanku, chay llant’ata 

Isaacman q’epiriykucherqa, paytaj cuchillota, ninatawan oqhariykukorqa; 

chantá iskaynillanku kachaykukorqanku. 
7.
Rishaspataj, Isaacqa nerqa tatan 

Abrahamman: Tatáy, nispa. Paytaj nerqa: Imata ninki, wawáy? nispa. 

Isaactaj nerqa: Llant’awan, ninawan tiyapuwanchej; maytaj cordero 

Señorpaj q’olachinapajri? nispa. Génesis 22:6-7. 

 

Isaacqa llant’ata aparqa chay sacrificiopaj, kay yuyarichiwanchej, Jesucristoqa 

pay kikin cruzninta aparqa, ninaqa sut’inchayta munawanchej juciomanta, 

cuchillotaj chay junt’akunanmanta, ichachus wakinkuna niwajchej, Abrahanqa 

chaypi kasharqa chay ch’ipasqa carnerota jap’iytawan q’olacherqa nispa, 

chayqa cheqapuni kashan, chaywampis chaymanta aswan yachananchejpaj, 

ñawirisunchej kay Vs. 13 chaypi nin: 

 

Jinamanta Abrahamqa qhawarispa, rikorqa uj carnerota wajrasninmanta 

sach’as ukhupi jarap’asqata. Rispataj, carnerota aysarimorqa, 

wañuchispataj churimpa cuentanmanta altar patapi Diospaj q’olacherqa. 

Génesis 22:13.      

 

Abrahanwan , wawan Isaacwan rishajtinkutaj Abrahanqa nerqa, Tata Dios 

kikin wakichillanqa chay corderotaqa nispa, chayman chayajtinkutaj mana 

corderoqa karqachu, chay ch’ampapi ch’ipasqa kasharqa chayqa kasqa 

carnero, chaymanta iskay waranqa pasasqanmanña Juan el Bautista nerqa 

Jesucristo Diospa corderon kasqanta, chaypitaj pay nerqa:  Kaymá Diospa 

Corderon, runaspa juchanta apaspa pichajqa. Juan 1:29.  Kunanqa 

watejmanta astawan kutirinallataj Génesis 22:8-9. chijllayta 

Abrahamtaj kuticherqa: Dios maymantapis rikhurichimullanqa paypaj 

corderota q’olachinanchejpaj, wawáy, nispa. Jinamanta khuska 

rillarqankupuni.  

Maymanchus Dios nerqa Abraham rinanta, chayman chayaspa, 

Abrahamqa uj altarta ruwarqa Diospaj, chaymantaj llant’a apasqanta 

churarqa. Llant’a patamantaj Isaac churinta wataykuspa, winkuykucherqa 

altar patapi. Génesis 22:. 

 

Yuyarikunachej Isaacqa manaña wawitachu, payqa ñapis jatun runaña, 

manaña wawitachu cjaywampis Abrahanqa makisninta wataykorqa, sichus 

Isaac tatanman churanakunman karqa chayqa, ichachus tatantaqa atipanman 

karqa, Isaacqa chayta kasorqa kasukoj kasqanrayku, kunanqa chayman 

rijch’aqallatataj Señor Jesúspis cruzman chayarqa Diospa munayninta 

junt’anampaj, payqa Diosmanta mañarqa nispa: ama noqaj munasqayqa 



kachunchu astawanqa qampata nispa. Chayman rijch’asqata Abrahan 

ruwallarqataj, Vs. 10 nin: 

Ñapis cuchillota oqharispa wawanta ñak’anan kashajtin, Tata Diospa 

angelnin janaj pachamanta nimorqa: Abraham, Abraham, nispa. Paytaj 

kuticherqa: Kaypi kashani, nispa. Génesis 22:10. 

 

Munasqa kawsaqe ajinata Abranqa diosta kasunanrayku ni wawantapis paypaj 

waqaychakusharqachu chaywanpi tukuy sonqo atinikusharqa diospi 

imarykuchus payqa atiyniyoj wañusqakunamanta kawsarichimunanpaj nispa  

kunanqa kaykamallaña kachun dios tatnchejwan khushkalla kawsarikushay 

 


